
Viðmerkingar til álitið um "Alternativa bústaðarbygging"

Arkitektafelag Føroya skipar javnan fyri evnisfundum fyri limunum og hevur álitið um "Alternativ bústaðarbygging" eisini verið til viðgerðar. Álitið skal í hesi vikuni vera grundarlagið fyri einum aðalorðaskifti á tingi um bústaðarviðurskiftir

Á fundinum var staðfest, at álitið ikki hevur øll viðurskiftir við, sum Arkitektafelag Føroya metir, hevur við bústaðarbygging at gera. Felagið vil tí gera vart við nøkur viðurskifti, sum eiga at verða við í einum kjaki um føroyska bústaðarbygging

Tað er ikki rætt at kalla álitið  ”Alternativ bústaðarbygging”. Úr innihaldinum er lítið um alternativar bústaðir, men mest um framtíðina hjá Húsalánsgrunninum. Felagið hevði vónað, at tað vóru tey menniskjansligu viðurskiftini, sum vóru í miðdeplinum. Tað er umráðandi, at vit gera okkum greitt, hvussu vit vilja búgva í framtíðini.

Arkitektafelag Føroya hevur í fleiri ár sóknast eftir einum almennum bústaðarpolitikki. Bústaðarpolitikkurin skal slóða fyri góðum og fjølbroyttum bústøðum. Álitið snýr seg fyri tað mesta um fíggjarviðurskiftir, og gevur tað álitinum eina slagsíðu. Arbeiðsbólkurin átti at verið samansettur at fólki, sum breitt kundi lýsa øll viðurskiftir innan bústaðarbygging, eisini dygd í byggingini.

Arkitektafelag Føroya vónar tó, at politikkarar fara at skifta orð um, hvussu føroyingar grundleggjandi skulu búgva komandi 50 árini. Hvat ynskja vit og hvat vilja vit sleppa undan. 

Tað er ein sannroynd, at bústaðarmynstrið er alt ov einstáttað. Hetta broytist ikki fyrr enn  teir ymsu bústaðarskipanir verða javnsettar fíggjarliga. MVG-frítøkan av sethúsabygging, rentustuðulin og at summar kommunur selja byggibúgvin grundstykki undir kostprís er ein óbeinleiðis studningur til sethúsabygging, sum alternativ bústaðarskipanir ikki kunnu fáa.

Tá ið hugsað verður um, at bygt verður fyri milliardir av krónum, er tað løgið, at einki verður gjørt fyri at kanna og mennna føroyska bústaðarbygging.  Tíverri byggja vit ov lítið víðari á tær royndir, sum eru gjørdar, góðar sum vánaligar. Hetta er óivað tí, at  ongin samskipan er á økinum. Eisini her eiga politikkararnir at koma við eini loysn. At okkara bústaðarbygging er lítið ment tey seinastu árini, er bústaðarbyggingin, sum fer fram í dag, besta prógv um.

Bústaðarbyggingin skal verða fjølbroytt og liðilig. Tann tørvur, sum vísir seg ídag, er ein annar um 25 ár. Arkitektafelag Føroya hevur fyrr heitt á politikkararnar um at seta tiltøk í verk, sum kunnu geva okkum betri hagtøl at arbeiða við. Eingin fólka- og bústaðarteljing er gjørd síðani 1977

Ein partur av arbeiðssetninginum hjá arbeiðsbólkinum, sum var settur at gera álitið, var: "... at finna út av, hvørji sosial atlit skulu takast  í samband við alternativa íbúðarbygging" .  Henda partin hevur arbeiðsbólkurin ikki tikið við vegna tíðarneyð.

Arkitektafelag Føroya vónar, at landsstýrismaðurin í íbúðarmálum fær sett hetta evnið á skránna, so vit eisini fáa lýst henda týðandi partin. 

Arkitektafelag Føroya heitir tí á politikararnar um at orða ein bústaðarpolitikk, sum eisini tekur byggifaklig og sosial atlit, so vit kunnu fáa bústaðir við hugsjónum. Felagið bjóðar seg fram at verða við í arbeiðinum at fáa betri bústaðir til øll

